
Արաքս գետ, Հայաստան
Նկարը՝ ծրագրային թիմի


ՀԱՄԱՌՈՏԱԳԻՐ

ՋՐԱՅԻՆ ՌԵՍՈՒՐՍՆԵՐԻ ԿԱՌԱՎԱՐՄԱՆ ԲԱՑԵՐԻ ՎԵՐԼՈՒԾՈՒԹՅՈՒՆ.
օրենսդրության, քաղաքականության և ինստիտուցիոնալ խնդիրներ

«Հայաստանի ջրային ռեսուրսների կառավարման բարելավում» ծրագիր



Այս զեկույցը հանձնարարվել է «Դելոյթ Քոնսալթինգի» կողմից՝ ԱՄՆ ՄԶԳ Հայաստանի ջրային ռեսուրսների կառավարման բարելավում» ծրագրի համար: Այն հնարավոր է դարձել ամերիկյան ժողովրդի աջակցությամբ` Ամերիկայի Միացյալ Նահանգների Միջազգային զարգացման գործակալության (USAID) միջոցով: Այստեղ արտահայտված տեսակետները և ներկայացված բովանդակությունը միմիայն հեղինակներինն են և պարտադիր չէ, որ արտահայտեն ԱՄՆ ՄԶԳ կամ ԱՄՆ կառավարության տեսակետները:

Վերլուծության նպատակը 
Սույն վերլուծության նպատակը ՀՀ-ում ջրային ռեսուրսների համապարփակ և համալիր կառավարման (օրենսդրություն, քաղաքականություն, ինստիտուցիոնալ հարցեր) խնդիրների խորքային ուսումնասիրությունը և դրանց լուծման ուղիների վերաբերյալ առաջարկների ներկայացումն է, որոնք օգտակար են ոլորտի քաղաքականության մշակման և օրենսդրության կատարելագործման համատեքստում։ 
Վերլուծության շրջանակներում ներկայացվող մի շարք մարտահրավերների ու խնդիրների լուծման համար պահանջվում են համակարգված ու համալիր ջանքեր համապատասխան լիազոր մարմինների կողմից։ Դրանց աջակցելու նպատակով ներկայացվում են համապատասխան առաջարկություններ, որոնք խմբավորված են երեք կատեգորիաներում՝ օրենսդրություն, քաղաքականություն և ինստիտուցիոնալ (կառավարման) բարեփոխումներ։
Սույն ուսումնասիրությունը, որոշում կայացնողներից բացի, կարող է օգտակար լինել զարգացման գործընկերների (միջազգային կազմակերպությունների), քաղաքացիական հասարակության և ակադեմիական կառույցների համար, որոնք ներգրավված կամ հետաքրքրված են ջրային ռեսուրսների կառավարման հարցերով։
Վերլուծության նպատակին հասնելու համար իրականացվել են հետևյալ քայլերը.
1. Հանգամանորեն ուսումնասիրվել են ջրային ռեսուրսների համապարփակ և համալիր կառավարման ոլորտի առանցքային ինստիտուտները և կառուցակարգերը։
2. Վեր են հանվել ինչպես օրենսդրության, այնպես էլ պրակտիկայում առկա բացերն ու թերությունները։
3. Մշակվել են մի շարք խնդիրների լուծմանն ուղղված հստակ առաջարկություններ, իսկ որոշ դեպքերում ուրվագծվել են խնդիրների կարգավորման մոտեցումներ։
Սույն վերլուծությունը հիմնված է ՀՀ ջրային քաղաքականության և օրենսդրության հանգամանալից ուսումնասիրության վրա։ Մասնավորապես դիտարկվել են հետևյալ իրավական ակտերը՝
· ՀՀ ջրային օրենսգիրք,
· «Ջրի ազգային քաղաքականության հիմնադրույթների մասին» ՀՀ օրենք,
· «Ջրի ազգային ծրագրի մասին» ՀՀ օրենք,
· «Ջրօգտագործողների ընկերությունների և ջրօգտագործողների ընկերությունների միությունների մասին» ՀՀ օրենք,
· «Բնապահպանական վերահսկողության մասին» ՀՀ օրենք,
· ՀՀ հարկային օրենսգիրք,
· «Շրջակա միջավայրի վրա ազդեցության գնահատման և փորձաքննության մասին» ՀՀ օրենք,
· «Տեղական ինքնակառավարման մասին» ՀՀ օրենք,
· «Պետություն-մասնավոր գործընկերության մասին» ՀՀ օրենք,
· Վարչական իրավախախտումների վերաբերյալ ՀՀ օրենսգիրք և այլ օրենքներ և ենթաօրենսդրական ակտեր։
Ջրային ռեսուրսների կառավարումը Հայաստանում․ բարեփոխումներ ու մարտահրավերներ

ՀՀ ջրային ոլորտում կատարված բարեփոխումների շնորհիվ արձանագրվել են դրական զարգացումներ, ներդրվել են նոր իրավական գործիքներ (ջրավազանային կառավարում, ջրօգտագործման վերաբերյալ որոշումների ընդունման գործընթացին հանրային մասնակցություն), ստեղծվել են հատուկ մարմիններ ջրավազանային կառավարման, ոռոգման ջրի կառավարման, սակագների կարգավորման ոլորտներում։ 
Այս և այլ նախաձեռնությունների արդյունքում հնարավոր է եղել բավարարել տնտեսության աճող պահանջները, լուծել խմելու ջրի մատակարարման և ջրահեռացման որոշ խնդիրներ (կարգավորված ու տնտեսության տարբեր ճյուղերի համար տարբերակված սակագներ, լիազոր մարմինների միջև գործառույթների առավել հստակ բաշխում, մասնակի իրավիճակային լուծումներ, որոնք հնարավորություն են տալիս տեղական ինքնակառավարման մարմիններին մատուցելու խմբելու ջրի մատակարարման ու ջրահեռացման ծառայություններ)։
Մինչև 2026թ․ ՀՀ օրենսդրությունը ԵՄ իրավակարգավորումներին ներդանշակեցնելու համատեքստում ջրային ռեսուրսների կառավարման ապակենտրոնացման, ջրավազանային կառավարման, հանրային մասնակցության, ջրապահանջարկի կառավարման, «օգտագործողը վճարում է» և «աղտոտողը վճարում է» սկզբունքների ամրապնդումը առանձնակի կարևորություն ունեն։ Ապակենտրոնացման և ջրավազանային կառավարման հիմքում ջրային համակարգերի փոխկապակցվածությունն է, հանրային մասնակցությունը ենթադրում է որոշումներ ընդունելիս հաշվի առնել շահագրգիռ կողմերի կարծիքը, «օգտագործողը վճարում է» և «աղտոտողը վճարում է» սկզբունքները խթանում են հատուցելիությունը, իսկ ջրապահանջարկի կառավարումը շեշտադրում է ջրային ռեսուրսների արդյունավետ ու կայուն օգտագործումը։ 
Վերոգրյալ հարցերը դիտարկվում են նաև առավել լայն ոլորտների խորապատկերում, ինչպիսիք են կլիմայի փոփոխության հարմարվողականությունը, էկոհամակարգերի պահպանությունը և համապարփակ պլանավորումը։ Նշված բոլոր սկզբունքներն անքակտելի մասն են ջրային ռեսուրսների համապարփակ կառավարման մոտեցման՝ կարևորելով կայունությունը, արդարացիությունը և երկարաժամկետ բարեկեցությունը՝ միևնույն ժամանակ ընդգծելով մասնակցային կառուցակարգերի և հաշվետվողականության կարևորությունը։ 
Չնայած վերոգրյալ հիմնարար բարեփոխումներին ու հաջորդող օրենսդրական փոփոխություններին (նոր իրավակարգավորումների ներկառուցում գործող իրավական ինստիտուտներում, լիազոր մարմինների իրավասությունների հստակեցում և հարակից այլ հարցեր), մի շարք խնդիրներ տարբեր պատճառներով շարունակում են մնալ օրակարգում։ Դրանց շարքում են. 
· բարեփոխումների համակարգումը, 
· իրավական ու տնտեսական գործիքակազմի արդյունավետության բարձրացումը, 
· բնապահպանական վերահսկողության ու պատասխանատվության միջոցների կատարելագործումը, 
· դրանց ներդաշնակեցումը հարակից ոլորտների իրավական ինստիտուտներին, ինչպիսիք են տեղական ինքնակառավարումը, հանրային-մասնավոր գործընկերությունը և այլն։ 
Հետևաբար, դեռևս առկա են լուրջ խոչընդոտներ՝ կապված ջրային ռեսուրսների համապարփակ կառավարման ու ջրի՝ հավասար ու արդարացի հասանելիության ապահովման հետ։ Ավելին, առկա խնդիրներն ավելի են բարդանում քայքայված ենթակառուցվածքների (խորհրդային ժառանգություն) պատճառով, որոնք հանգեցնում են զգալի ծավալի ջրակորուստների։ Այս հանգամանքներն ընդգծում են համընդգրկուն քաղաքականության, իրավական ու ինստիտուցիոնալ բարեփոխումներին ուղղված համակարգված ջանքեր գործադրելու առանձնակի կարևորությունը։
[bookmark: _Toc141718136]Առաջարկություններ
Սույն վերլուծության հիման վրա ներկայացվում են մի շարք առաջարկություններ, որոնք հանգամանորեն քննարկվել են Հայաստանում հիմնական շահառուների, մասնավորապես՝ ՀՀ շրջակա միջավայրի նախարարության ՀՀ տարածքային կառավարման և ենթակառուցվածքների նախարարության Ջրային կոմիտեի հետ, ու ստորև դասակարգված են ջրային ռեսուրսների կառավարման երեք հիմնական բաղադրիչների ներքո, որոնք են օրենսդրության, քաղաքականության և ինստիտուցիոնալ բարեփոխումները։
	Ջրային օրենսդրության բարեփոխումներ
· «Ջրի ազգային ծրագրի մասին» և «Ջրի ազգային քաղաքականության հիմնադրույթների մասին» օրենքներն էական արդիականացման կարիք ունեն՝ պայմանավորված ԵՄ-ՀՀ համապարփակ և ընդլայնված գործընկերության մասին համաձայնագրով ստանձնած պարտավորությունների իրականացմամբ։ Հաշվի առնելով նշված օրենքների կարգավորման առարկաների ձևակերպումները, բազմաթիվ հատման կետերն ու համընկնումները՝ հիմնավորված չէ ջրային ռեսուրսների ոլորտում 2 տարբեր ծրագրային բնույթի փաստաթղթերի առկայությունը: Հետևաբար, առաջարկվում է իրականացնել նշված երկու օրենքների համակողմանի իրավական աուդիտ։

· Ոռոգման համակարգերի ու ոռոգման ջրի կառավարման և օգտագործման ոլորտում լիազոր մարմինների, ՋՕԸ-երի, «Ջրառ» ՓԲԸ-ի և ջրօգտագործողների  հարաբերություններին առնչվող հստակ սկզբունքները սահմանելուց, թափանցիկությունը և հաշվետվողականությունը բարձրացնելուց, վերահսկողության պատշաճ մեխանիզմներ ներդնելու ու ոռոգման ջրի որակի ապահովման նպատակով «Հայաստանի Հանրապետության ոռոգման համակարգի զարգացման հայեցակարգի» հաստատելուց հետո (տես, ջրային քաղաքականության բարեփոխումների բաժնում) առաջարկվում է ընդունել․

· «Ոռոգման համակարգի մասին» ՀՀ օրենք, որը կկարգավորի ոռոգման համակարգերի և ոռոգման ջրի սեփականության և կառավարման հարաբերությունները ՋՕԸ-երի, «Ջրառ» ՓԲԸ-ի և լիազոր մարմինների միջև, կսահմանի ջրօգտագործողների իրավունքներն ու պարտականությունները, ջրի բաշխման ու սակագների սահմանման սկզբունքները, շրջակա միջավայրի պահպանությանը, մոնիթորինգին, տվյալներին ու տեղեկատվությանը վերաբերող հիմնական կանոնները և այլն։

· Ոռոգման ջրի ստանդարտներ, որոնք կսահմանեն ոռոգման համակարգերում ոռոգման ջրի որակական չափանիշները, ներառյալ աղտոտումը կանխարգելող և ջրային ռեսուրսների որակի պահպանության միջոցառումները։

· Իրավակարգավորումներ, որոնք կուժեղացնեն ՋՕԸ-երի կարգավիճակը՝ հնարավորություն տալով ավելի լավ կառավարել ոռոգման ջուրն ու բարձրացնել մատուցվող ծառայությունների որակը։

· Անհրաժեշտ է ընդունել ջրամատակարարման, ջրահեռացման և կեղտաջրերի մաքրման համակարգերի կառուցման, ֆինանսավորման, շահագործման և պահպանության ռազմավարական մոտեցումները և միջոցառումները սահմանող կառավարության որոշում և անհրաժեշտ իրավակարգավորումներ (հիմնված ԿԶՆ6-ի՝ «Մաքուր ջուր և սանիտարիա» թիրախների վրա), որոնք կսահմանեն․

· տեխնիկական առաջադրանքների կազմման և նախագծման գործընթացի սկզբունքները, դրանք իրականացնող մարմինները, հատուկ հետազոտության առարկա հանդիսացող հանգամանքները․

· այդ նախագծերը ուսումնասիրող, դիտողություններ ներկայացնող և հավանության արժանացնող սուբյեկտի իրավասությունները․


· այդ նախագծերի իրականացման համար նախատեսվող ֆինանսավորման մեխանիզմները՝ ներառյալ սուբվենցիոն ծրագրերը, արտոնյալ նպատակային վարկերը և այլն։ Հարկ է նաև ձևավորել հստակ մեխանիզմ՝ բնակիչների կողմից տեղային լուծումների և համայնքի հեռանկարային պլանների ներդաշնակեցման համար (այդ թվում՝ շահագրգռող ֆինանսավորման մեխանիզմներ) համայնք-մասնավոր գործընկերության շրջանակներում․

· չափորոշիչները, որոնց համաձայն որոշումներ կկայացվեն ներդրված ենթակառուցվածքների կառավարումը համայնքին թողնելու կամ օպերատորին պատվիրակելու վերաբերյալ։

· Խմելու ջրի կառավարման և համապատասխան ծառայությունների որակը բարձրացնելու նպատակով առաջարկվում է մշակել «Խմելու ջրի մասին» ՀՀ օրենքի և հարակից իրավական ակտերի նախագծերի փաթեթ։ Ակնկալվում է, որ օրենքը կսահմանի ջրի որակի ստանդարտների սահմանման սկզբունքները, կկարգավորի ջրաղբյուրների պահպանության, ջրի բաշխման ու մաքրման հարաբերությունները, օպերատորների ու բաժանորդների իրավունքներն և պարտականությունները, անվտանգ ու անխափան խմելու ջրամատակարարման ծառայությունների մատուցման, մոնիթորինգի, տեղեկատվության, հանրային առողջության ու  անվտանգության հետ կապված հարցերին արագ արձագանքման ու այլ առանցքային ինստիտուտների հիմնադրույթները։

· Ջրամատակարարման և ջրահեռացման ենթակառուցվածքների զարգացման ոլորտում նորարարական ֆինանսավորման մեխանիզմների զարգացման համատեքստում նպատակահարմար է դիտարկել պարզեցված ընթացակարգերով փոքր մասշտաբի համայնք-մասնավոր համագործակցության օրենսդրական կարգավորման հնարավորությունը «Պետություն-մասնավոր գործընկերության մասին» և «Տեղական ինքնակառավարման մասին» ՀՀ օրենքներում ու հարակից իրավական ակտերում փոփոխություններ ու լրացումներ կատարելու միջոցով: Նշված բարեփոխումները, ի թիվս այլնի, պետք է անդրադառնան այնպիսի խնդիրների, ինչպիսիք են գնումների գործընթացը (մրցութային կարգ և մեկ աղբյուրից գնումներ), ՏԻՄ-երի կարողությունները կարգավորելու մատուցվող ծառայությունը, գործընթացը կազմակերպելու հարցում պետական մարմինների աջակցությունը, սակագնի հաշվարկման մեթոդաբանությունը, կատարողականի հիմնական ցուցիչների նկարագրությունը, պայմանագրի պայմանների ճկունությունը, կատարողականի մոնիթորինգը և գնահատումը, ելքային ռազմավարությունները և այլն։

· Համայնքի պարտադիր խնդիրները պետք է ապահովված լինեն անհրաժեշտ լիազորություններով, ինչը թույլ կտա արդյունավետորեն իրականացնել համայնք-մասնավոր համագործակցության տարբեր մոդելներ ու կիրառել նորարարական ֆինանսավորման գործիքներ՝ ստեղծելով ու շահագործելով ջրամատակարարման ու ջրահեռացման համայնքային ենթակառուցվածքներ, մատուցելով համապատասխան ծառայություններ։ Համայնքի պարտադիր խնդիրները առավելապես պետք է հիմնված լինեն ՀՀ Սահմանադրության 86-րդ հոդվածով սահմանված պետության քաղաքականության հիմնական նպատակների վրա, սակայն ՀՀ Սահմանադրության 87-րդ հոդվածի համաձայն՝ տեղական ինքնակառավարման մարմինները դրանք պետք է իրականացնեն իրենց իրավասությունների և հնարավորությունների շրջանակներում: Հետևաբար, համայնքի պարտադիր խնդիրների ու համայնքի ղեկավարի սեփական լիազորությունների շրջանակը պետք է համապատասխանեցվեն, ինչը կարևոր պայման է քննարկվող ոլորտում մասնավոր հատվածի հետ արդյունավետ համագործակցության ձևավորման, ինչպես նաև ուղղակի կամ համայնքային կազմակերպության կողմից բնակչությանը ջրամատակարարման ու ջրահեռացման ծառայությունների մատուցման համար։

· Ջրային ոլորտում վարչական պատասխանատվության արդյունավետությունը բարձրացնելու նպատակով առաջարկվում է ՀՀ Վարչական իրավախախտումների վերաբերյալ օրենսգրքի բարեփոխումների համատեքստում սանկցիայի տեսակի ու չափի սահմանման հարցում հաշվի առնել իրավախախտման մասշտաբը, կիրառվող սանկցիայի համաչափությունը իրավախախտման հանրային վտանգավորությանը, տնտեսվարողի շահույթը կամ վերջինիս տնտեսական գործունեության մասշտաբները նկարագրող այլ չափանիշներ։


Ջրային քաղաքականության բարեփոխումներ
· ՀՀ-ն ունի ջրային ռեսուրսների կառավարման վերաբերյալ բազմաթիվ օրենքներ, սակայն դրանք չեն բխում ջրային ոլորտի հստակ և համապարփակ երկարաժամկետ ռազմավարական-ծրագրային փաստաթղթից։ Անհրաժեշտ է ջրային ոլորտի բարեփոխումների համատեքստում դիտարկել մեկ երկարաժամկետ ռազմավարական-ծրագրային փաստաթղթի՝ «Ջրային ռեսուրսների կառավարման ռազմավարությունը հաստատելու մասին» ՀՀ կառավարության որոշման նախագծի մշակման հնարավորությունը, որը կներառի բոլոր անհրաժեշտ հիմնադրույթները օրենսդրական ու ինստիտուցիոնալ զարգացումների համար։ Փաստաթուղթը պետք է հիմնված լինի ջրային ռեսուրսների համապարփակ կառավարման հետևյալ հիմնարար սկզբունքների վրա․

· համապարփակ մոտեցում․ ջրային ռեսուրսների բոլոր ասպեկտները (որակական ու քանակական), ինչպես նաև ջրօգտագործող հիմնական ոլորտները (օրինակ՝ գյուղատնտեսություն, արդյունաբերություն, շրջակա միջավայր) պետք է դիտարկվեն համապարփակ՝ հաշվի առնելով դրանց փոխակապակցվածությունը․ 

· շահառուների մասնակցություն և թափանցիկություն․ ջրային ռեսուրսների կառավարման վերաբերյալ որոշումների ընդունման գործընթացում բոլոր շահառուների ներգրավում, ներառյալ՝ հանրությունը, համայնքները և կազմակերպությունները։ Թափանցիկությունը ենթադրում է կայացվող որոշումների վերաբերյալ տեղեկատվության մատչելիություն և հրապարակային գործընթաց․

· կայունություն․ ջրային ռեսուրսների կայուն և երկարաժամկետ կառավարում՝ բավարարելու համար ընթացիկ կարիքները և առանց վտանգելու ապագա սերունդների կարիքները բավարարելու հնարավորությունը․ 

· ջրավազանային կառավարում․ ջրային ռեսուրսների առավել արդյունավետ կառավարում հնարավոր է գետավազանների ու ջրահոսքերի մակարդակում, քանի որ սրանք բնական ջրաբանական միավորներ են, որոնք հաճախ չեն սահմանափակվում վարչական սահմաններով․

· հարմարվողական կառավարում․ ջրային ռեսուրսների կառավարման ճկուն և ընթացիկ ճշգրտումների հնարավորություն տվող մոտեցում, որը հաշվի է առնում մոնիթորինգի արդյունքներն ու նոր տեղեկատվությունը (հատկապես անորոշությունների դեպքում, ինչպիսին, օրինակ, կլիմայի փոփոխության վերաբերյալ տեղեկատվությունն է) անհրաժեշտ փոփոխություններ կատարելու առումով․

· ջրի առաջարկի ու պահանջարկի համապարփակ կառավարում․ ջրամատակարարման աղբյուրների (օրինակ՝ մակերևութային, ստորերկրյա) և ջրապահանջարկ ունեցող (օրինակ` գյուղատնտեսություն, տնային տնտեսություններ, արդյունաբերություն) ոլորտների համադրում՝ ապահովելու համար ջրի արդյունավետ (կայուն) բաշխում ու օգտագործում․

· էկոհամակարգերի պահպանություն․ ջրային էկոհամակարգերի առողջության և դրանց տրամադրած էկոհամակարգային ծառայությունների (օրինակ՝ ջրերի մաքրում, վայրի ֆլորայի ու ֆաունայի բնակության վայր, ռեկրեացիա) պահպանություն․

· վեճերի կարգավորում և համագործակցություն․ ջրային ռեսուրսների հետ կապված վեճերի կարգավորում ու տարբեր շահառուների միջև համագործակցության խթանում, ներառյալ՝ անհրաժեշտության դեպքում սահմանակից պետությունների միջև ընդհանուր մարտահրավերների հաղթահարումը․

· սուբսիդաիրություն․ կառավարչական որոշումները կայացվում են կառավարման ամենացածր մակարդակում՝ հաշվի առնելով տեղական գիտելիքը ու կարիքները, իսկ ավելի բարձր մակարդակի կառավարման մարմինները տրամադրում են աջակցություն ու խորհրդատվություն։

· Ոռոգման համակարգերի կառավարումը բարելավելու ու մատուցվող ծառայությունների որակը բարձրացնելու նպատակով առաջարկվում է ՀՀ կառավարության որոշմամբ հաստատել «Ոռոգման համակարգի արդյունավետ կառավարման և կայուն զարգացման հայեցակարգը» (քաղաքականության մակարդակի փաստաթուղթ)։ Հաշվի առնելով կուտակված խնդիրների բնույթն ու մասշտաբները՝ նշված հայեցակարգը պետք է սահմանի զարգացման առաջնահերթություններն ու համապատասխան մեխանիզմները, կառավարման համակարգը ու տարբեր մարմինների իրավասությունները, նորարարական ոռոգման համակարգերի զարգացման իրատեսական լուծումներ, վերահսկողության ու ֆինանսավորման մեխանիզմները, ինչպես նաև ոռոգման համակարգի կառավարման թափանցիկության ու հրապարակայնության հետ կապված խնդիրները։

· Ջրօգտագործման վճարների բավականին ցածր դրույքաչափերը ոչ միայն խոչընդոտում են օպերատորների կողմից ջրային համակարգերի պատշաճ շահագործմանն ու դրանց պահպանությանը՝ հանգեցնելով ջրակորուստների ու ծառայությունների ցածր որակի, այլ նաև ստեղծում են արատավոր շրջան։ Այդ շրջանին բնորոշ է ծառայության համար վճարելու պատրաստակամության ցածր աստիճանը, ինչը հանգեցնում է եկամուտների նվազման՝ էլ ավելի խորացնելով խնդիրը։ 

Ավելին, ջրօգտագործման վճարների ցածր դրույքաչափերը չեն խրախուսում ջրային ռեսուրսի խնայողաբար և կրկնակի օգտագործումը։ Դրանք պետք է բարձրացվեն (դրույքաչափերի հաշվարկը պետք է իրականացվի համապատասխան մեթոդաբանությամբ) ըստ օգտագործման նպատակի և տարածաշրջանի՝ հաշվի առնելով ջրային ռեսուրսի կամ մարմնի խոցելիությունը։ Միաժամանակ առաջարկվում է կատարել վճարների չափերի հստակ տարբերակում՝ հիմք ընդունելով էկոհամակարգային մոտեցումները, առկա բնապահպանական խնդիրներն ու իրավիճակը, ջրօգտագործման թույլտվություններում նշվող պայմանների խախտման աստիճանը։ Այս մոտեցումը պետք է ներկառուցվի համապատասխան ոլորտային ռազմավարական փաստաթղթերում ու իրավական ակտերում։

· Ջրային ռեսուրսների կառավարման վերաբերյալ որոշումների կայացման գործընթացում հանրային մասնակցության արդյունավետությունը և կշիռը բարձրացնելու, ինչպես նաև հանրության ու որոշում կայացնողների միջև վստահությունն ամրապնդելու նպատակով, ի թիվս օրենսդրությամբ ամրագրված հանրային մասնակցության կարգավորումների, հարկ է դիտարկել Շրջակա միջավայրին վերաբերող որոշումների ընդունման գործընթացում թվային գործիքների կիրառության ծրագիրը և միջոցառումների ցանկն ընդունելու նպատակահարմարությունը։ Մասնակցության լրացուցիչ գործիքների ընտրությունը պետք է հիմնավորվի յուրաքանչյուր դեպքի առանձնահատկություններով, ինչպիսիք են նախատեսվող գործունեության ընդգրկումը, սպասվող ազդեցությունները, սոցիալական ու մշակութային համատեքստը և այլ էական հանգամանքներ։ 

Այս առումով առանցքային կարևորություն ունեն թվային տեխնոլոգիաների ու սոցիալական հարթակների ընձեռած հնարավորությունների լիարժեք օգտագործումը, ինչպես նաև հանրության խոցելի ու մեկուսացված խմբերի հետ երկխոսություն ծավալելու համար մասնակցության լրացուցիչ եղանակների կիրառությունը, այդ թվում՝ տեղական ինքնակառավարման մարմինների, ջրավազանային կառավարման մարմինների ու տեղական այլ ինստիտուտների կարողությունների օգտագործմամբ։ Կարևոր է որպես ելակետ ընդունել այն, որ ջրօգտագործողներն իրենք զգալի դերակատարություն ունեն ջրերն աղտոտելու ու կորուստները չկանխելու հարցում, ինչը երբեմն նաև անտարբեր վերաբերմունքի հետևանք է։ Պրակտիկայի բարելավումը հնարավոր է ոչ միայն օրենսդրության, քաղաքականության ու ինստիտուտների կատարելագործման, այլ նաև իրազեկման ծավալուն գործընթացների, վարքագծի փոփոխության մեթոդների, խթանների նախատեսման և իրավակիրառ արդյունավետ մեխանիզմների գործադրմամբ։

· Ջրային ոլորտում տվյալների վրա հիմնված կառավարման անցնելու և տեղեկատվական համակարգերի կիրառությունից առավելագույն օգուտներ ստանալու նպատակով անհրաժեշտ է ընդունել ջրային ոլորտի կառավարման նոր տեղեկատվական համակարգերի ներդրման նախապատրաստական գործողություններն ամփոփող ճանապարհային քարտեզ, սկսած կարիքների գնահատումից ու տեղեկատվական աուդիտի իրականացումից մինչև համապատասխան տեխնիկական առաջադրանքների պատրաստումը։ Նախապատրաստական փուլի պատշաճ իրականացումը բավարար հիմքեր կստեղծի հաջորդիվ տեխնիկական աշխատանքների ու իրավական կարգավորումների սահմանման համար, այդ թվում՝ տվյալների հետ առնչվող տարբեր օղակների իրավասությունների շրջանակի, տվյալների հասանելիության ու պաշտպանության, գաղտնիության ապահովման, դրանց տնօրինման ուղղությունների հետ կապված հարցերը։

· ԿԶՆ6-ի 6․4․2․ ցուցանիշին (ջրի սթրեսի մակարդակ․ հասանելի քաղցրահամ ջրի համամասնությամբ քաղցրահամ ջրի ջրառ) հասնելու նպատակով առանցքային նշանակություն ունի սահմանել գետահատվածում ջրային ռեսուրսի վրա ծանրաբեռնվածության աստիճանի մեթոդաբանություն և մշակել իրավակարգավորումներ, որոնք կապահովեն տվյալ ջրաէկոհամակարգի պահպանությունն ու հավասարակշռությունը՝ առավելագույն ջրառի և նվազագույն բնապահպանական հոսքերի հստակ սահմանմամբ։

· Ջրային ռեսուրսներին ու ջրային էկոհամակարգերին պատճառված վնասը հաշվարկելու ու գնահատելու նպատակով անհրաժեշտ է միջազգային լավագույն փորձի հիման վրա մշակել համապատասխան մեթոդաբանություն, որը կկիրառվի գործող սակագնային ռեժիմին զուգահեռ և հիմք կհանդիսանա վնասների հատուցման համար։

· Իրավաբանական անձանց քրեական պատասխանատվության ինստիտուտի կիրառությունը խթանելու համար նպատակահարմար է ԵՄ անդամ պետությունների պրակտիկան ամփոփող ուղեցույցերի պատրաստումը, որոնք ուղղված կլինեն ինչպես իրավապահ համակարգին ու դատարաններին, այնպես էլ մասնագետներին, իրավաբանական անձանց ու հանրությանը։
Ինստուտիցիոնալ և կառավարման բարեփոխումներ
· Ջրային ռեսուրսների համապարփակ և համալիր կառավարման ոլորտում անհրաժեշտ է ընդունել իրավակարգավորումներ, իրականացնել ինստիտուցիոնալ բարեփոխումներ ու կարողությունների զարգացմանն ուղղված աշխատանքներ, որոնց արդյունքում ջրավազանային կառավարման մարմինները իրապես հնարավորություն կունենան մշակելու և իրականացնելու ջրավազանային կառավարման հիմնական գործիքները՝ պլանները, սահմանելու ջրառի ռեժիմը, իրականացնելու ու վերահսկելու ջրառի պատշաճ հաշվառումը, կապող օղակ հանդիսանան ջրային ռեսուրսների կառավարման և պահպանության մարմնի ու ջրավազանի կողմից սպասարկվող համայնքների միջև, ապահովեն ջրային ռեսուրսների պահպանությունը, կարգավորեն ջրօգտագործողների միջև առաջացող վեճերը, մասնակցեն ջրօգտագործողների միջև ջրի բաշխման հեռանկարային պլանների մշակմանը։ 

· Կարևոր է նաև իրավական հիմքեր ստեղծել, որպեսզի վերջիններիս կողմից իրականացված ուսումնասիրությունների արդյունքում հայտնաբերված խախտումները հիմք կհանդիսանան իրավական գործընթացներ նախաձեռնելու համար։ Այս համատեքստում կարևոր է նաև ջրային ռեսուրսների կառավարման տարբեր օղակներում գործող կառույցների՝ Ջրային կոմիտե, ջրավազանային կառավարման տարածքային մարմիններ, ջրօգտագործողների ընկերություններ ֆինանսական կայունության ապահովման իրավական հիմքերի ամրագրումը։ Այս նպատակով անհրաժեշտ է հստակեցնել ջրավազանային կառավարման տարածքային բաժինների դերակատարությունը՝ հատկացնելով նրանց պատշաճ ֆինանսավորում ու մասնագիտացված աշխատակազմ և ապահովելով, որպեսզի կառավարման խորհրդում ընդգրկված լինեն ՀՀ շրջակա միջավայրի նախարարության ներկայացուցիչներ ու առնվազն 50% տեղական ինստիտուտների ներկայացուցիչներ՝ համայնքների ղեկավարներ ու ոչ կառավարական կազմակերպությունների ներկայացուցիչներ։ 

· Առանցքային կարևորություն ունի համապատասխան իրավակարգավորումների սահմանումը, որոնց միջոցով կապահովվի ջրային ռեսուրսների կառավարման ոլորտում ներգրավված տարբեր պետական մարմինների՝ ներառյալ Ջրային կոմիտեի, ջրավազանային կառավարման տարածքային բաժինների ու ՋՕԸ-երի ֆինանսական կայունությունը։

· Ջրային ռեսուրսների պահպանության և օգտագործման բնագավառում ՀՀ կողմից վավերացրած միջազգային պայմանագրերի ու կոնվենցիաների ներքո պարտավորությունների կատարման ուղղությամբ անհրաժեշտ է բարձրացնել պետական մարմինների գործունեության թափանցիկությունն ու հաշվետվողականությունը՝ (այս խնդիրը բնորոշ է միջազգային բնապահպանական կոնվենցիաների մեծամասնությանը) այդ պարտավորությունների կատարման գծով ճանապարհային լիարժեք քարտեզների կազմման, իրականացված գործողությունների պարբերական մոնիթորինգի արդյունքների հրապարակման, հասարակության իրազեկության մակարդակի բարձրացման միջոցով։

· Կարևոր է նաև վավերացրած որոշ կոնվենցիաների գծով անհրաժեշտության դեպքում «ազգային համակարգող» (ՀՀ շրջակա միջավայրի նախարարության ներկայացուցիչ, ով հանդես է գալիս որպես կոնտակտային անձ համապատասխան կոնվենցիայի քարտուղարության ու նախարարության միջև և պատասխանատու է տվյալ կոնվենցիայից բխող միջոցառումների համակարգման, ազգային զեկույցների պատրաստման ու այլ տիպի հաղորդակցության ապահովման համար) ինստիտուտը մշտական հիմունքներով  աշխատող մասնագետներով համալրելը՝ մի շարք հարցերի վերաբերյալ միջոլորտային խորհրդատվություն ստանալու նպատակով:

